
ABSTRAK 

 

Komunikasi yang berkesan berupaya mewujudkan kefahaman dalam kalangan murid-
murid terhadap sesuatu isi pelajaran atau sesuatu konsep matematik. Kajian ini 
bertujuan mengkaji kesan komunikasi terhadap perkembangan kefahaman matematik 
dalam kalangan murid. Kajian ini memberi penekanan kepada analisis jenis komunikasi 
yang digunakan dalam menyelesaikan masalah matematik dan analisis komunikasi 
yang memberi kesan kepada perkembangan kefahaman matematik murid. Analisis ini 
dijalankan secara kualitatif. Proses pengajaran dan pembelajaran dimulakan oleh guru 
agar murid mengetahui objektif pembelajaran. Murid kemudian diberikan lembaran 
kerja dan diminta menjawab secara berkumpulan bagi menyelesaikan masalah yang 
diberi. Murid diminta untuk berkomunikasi dan berhujah bagi mendapatkan jalan 
penyelesaian. Ahli kumpulan dipilih dalam kalangan murid yang mempunyai tahap 
kefahaman yang berbeza agar komunikasi yang berlaku dalam kalangan ahli kumpulan 
berupaya memberi pemahaman kepada semua ahli. Nota lapangan dicatatkan bagi 
melengkapkan dapatan kajian. Dapatan kajian menunjukkan bahawa komunikasi yang 
diaplikasi oleh murid dalam menyelesaikan masalah matematik adalah komunikasi 
pengucapan reaktif dan proaktif tahap objek. Komunikasi yang berlaku memberi kesan 
kepada perkembangan kefahaman matematik murid. Kesimpulan daripada kajian 
menunjukkan bahawa komunikasi berupaya memberi kesan kepada perkembangan 
kefahaman matematik dalam kalangan murid. Implikasinya, penerapan penggunaan 
komunikasi di dalam bilik darjah dapat meningkatkan keberkesanan pengajaran dan 
pembelajaran matematik.  

ANALYSIS OF YEAR 5 STUDENTS’ COMMUNICATION FOR THE 
MATHEMATICAL UNDERSTANDING 

 

 

ABSTRACT 

 

Effective communication creates an understanding among the students on a subject or 
a mathematical concept. This study aims to examine the effect of communication on 
the development of the students’ mathematical understanding. This study emphasizes 
on the type of communication used in solving mathematical problems and 
communication analysis that affect the development of the students’ mathematical 
understanding. The analysis is conducted qualitatively. The process of teaching and 
learning was started by the teacher, thereby the students knew the learning objectives. 
The students were given the worksheets and they worked in a group in solving the 
problems. The students were asked to communicate and to discuss while solving the 
problems. The members of the group were chosen from various level of mathematical 
understanding. Field notes were recorded to complete the findings of the study. The 
findings show that the communication applied by the students in solving mathematical 
problems was communication of reactive and proactive pronunciation levels of objects. 
This communication was found affecting the development of students’ mathematical 
understanding. The conclusions of the study show that students’ communication during 
engaging with a task can affect the development of their mathematical understanding. 
In implication, the inculcation of communication in the classroom can improve the 
effectiveness of teaching and learning of mathematics.  

PENDAHULUAN 

 

 

 

 

1.1 Pengenalan 

 

Program kurikulum sekolah kebangsaan negara kita telah melalui beberapa proses 

transformasi atau semak semula bagi memberi manfaat secara menyeluruh kepada 

murid-murid di Malaysia. Ianya bermula pada tahun 1982 dengan nama Kurikulum 

Baru Sekolah Rendah. Seterusnya pada tahun 1993, selepas mengalami beberapa 

perubahan ianya ditukarkan menjadi Kurikulum Bersepadu Sekolah Rendah, (KBSR). 

Kurikulum Bersepadu Sekolah Rendah digunapakai walaupun setelah melalui beberapa 

proses semakan. Struktur KBSR dibangunkan berdasarkan tiga bidang iaitu (1) 

Komunikasi, (2) Manusia dan Alam Sekelilingnya dan (3) Perkembangan Diri Individu. 

 

Seterusnya, kurikulum baru diperkenalkan bagi menggantikan Kurikulum 

Bersepadu Sekolah Rendah iaitu Kurikulum Standard Sekolah Rendah atau KSSR

Namun, struktur yang sama yang diguna pakai oleh KBSR masih dipraktikkan dan 

dimasukkan ke dalam dasar kurikulum baru ini serta dengan struktur-struktur tambahan 

yang diperkenalkan. Kini, Pelan Pembangunan Pendidikan Malaysia 2013 -2025 

diperkenalkan dan masih mengekalkan Kurikulum Standard Sekolah Rendah (KSSR). 

Daripada struktur KBSR sehingga KSSR ini dapat diperhatikan bahawa gabungan tiga 

bidang iaitu (1) Komunikasi, (2) Manusia dan Alam Sekelilingnya dan (3) 

Perkembangan Diri Individu menjadi tunggak utama.  

 

Pengisian pendidikan Matematik abad ke-21 perlu memfokuskan kepada 

penyuburan pemikiran matematik; kebijaksanaan menyelesaikan masalah dan 

membuat keputusan; kreativiti dalam membuat hubungan dan komunikasi matematik; 

dan ketelitian dalam menghayati matematik (Nik Azis, 2003). Dalam penyelesaian 

masalah matematik, murid selalunya akan mengingat dan menggunakan prosedur yang 

telah dipelajari (Wong, 2002) dan kemudian merujuk kepada guru serta skema 

pemarkahan. Kebanyakan murid berpendapat bahawa masalah boleh diselesaikan 

hanya melalui satu formula tunggal di mana yang penting adalah outcome, dan 

bukannya bagaimana jawapan tersebut didapati (Grandsard, 2005). Soalan 

Penyelesaian masalah matematik dianggap berpotensi mengelakkan pembelajaran 

secara penghafalan (Bates & Wiest, 2004). Soalan penyelesaian masalah juga berupaya 

meningkatkan keupayaan pengetahuan matematik (Verschaffel & De Corte, 1997), 

dengan mengetahui “bila” dan “bagaimana” menggunakan pengetahuan tersebut untuk 

menyelesaikan masalah (De Corte, Verschaffel & Greer, 2001) dan berupaya 

menunjukkan aplikasi matematik dalam kehidupan seharian (Davis & McKillip, 1980; 

Suydam, 1980; Verschaffel & De Corte, 1997; Zaharah, 2014). Murid perlu 

berkomunikasi dengan orang lain untuk mendapat maklumat, berkongsi idea atau 

penemuan baru, merancang strategi dan menyakinkan orang lain tentang pemikiran 

mereka (Greenes & Schulman, 1996; NCTM, 2000; Sfard, 2001; Steen, 1989; Zaharah, 

2014). Istilah kefahaman menurut Kamus Dewan edisi keempat, ialah keupayaan atau 

kemampuan memahami akan sesuatu yang dipelajari. Namun, kefahaman di bidang 

matematik mempunyai kaitan dengan berbagai komunikasi (Bloom, 1989). Keupayaan 

murid dalam membuat generalisasi adalah tahap kefahaman yang paling dikehendaki 

dalam pendidikan matematik.  

 

Dokumen Standard Kurikulum dan Pentaksiran (2014), menggariskan bahawa 

proses pengajaran dan pembelajaran matematik perlu mengutamakan penguasaan 

pengetahuan dan pemahaman bagi membolehkan murid mengaplikasikan konsep, 

prinsip dan proses matematik yang telah dipelajari. Penekanan kepada aspek 

perkembangan pemikiran murid secara matematik dibina dan dikembangkan melalui 

proses pengajaran dan pembelajaran di dalam bilik darjah berdasarkan prinsip seperti 

penyelesaian masalah, komunikasi, penaakulan, perkaitan, membuat perwakilan dan 

penggunaan teknologi dalam matematik.  

 

Berdasarkan Kerangka Kurikulum Kebangsaan (Rajah 1.1) di dalam 

Dokumen Standard Kurikulum dan Pentaksiran (2016), unsur komunikasi dalam 

pengajaran dan pembelajaran matematik adalah melibatkan pengabungjalinan 

kemahiran bahasa secara lisan dan bukan lisan dan seterusnya mewujudkan kefahaman 

yang dikembangkan bagi mewujudkan pemikiran secara kritis dan kreatif.  

Rajah 1.1. Kerangka Kurikulum Kebangsaan 

 

 

1.2 Latar Belakang Kajian 

 

Menurut National Research Council (2012), murid perlu dibekalkan dengan 

kompentensi abad ke-21 iaitu kemahiran seperti pemikiran kritikal dan penyelesaian 

masalah, kemahiran intrapersonal iaitu komunikasi dan kerja berkumpulan serta 

kemahiran interpersonal iaitu pengurusan tingkah laku dan emosi. Menurut Nafisah dan 

Nurul Qamar (2005), para guru perlu mengajar murid belajar bagaimana untuk berfikir 

selain daripada memberi fokus kepada apa yang perlu diajar. Proses pembelajaran di 

dalam kelas perlu didominasikan oleh proses komunikasi antara guru dan murid serta 

sesama murid. 

Komunikasi interpersonal dan intrapersonal memainkan peranan penting dalam 

proses penyelesaian masalah (Azlina, 2008). Murid menerangkan pemikiran mereka 

kepada ahli kumpulan yang lain dalam kumpulan dengan menyusun dan membina idea 

seterusnya menjadi indikator perkembangan idea matematik dalam perbincangan 

kumpulan (Warner, 2008). Penghujahan dan justifikasi idea memainkan peranan 

penting ketika ini (Douek, 2005). Dalam masa yang sama, interaksi dengan rakan 

menyebabkan murid melaksanakan refleksi tentang idea mereka, mengukuhkan 

kefahaman dan mendapat celik akal hasil maklum balas dan pendedahan dari pelbagai 

pespektif (Lai, 2006).  

  

Justeru itu, kefahaman di kalangan murid perlu diberi perhatian agar seiring 

dengan proses komunikasi yang dijalankan di bilik darjah. Secara umumnya, proses 

pengajaran dan pembelajaran berlaku dengan lancar apabila 3 aspek seperti sumber 

iaitu guru, penerima iaitu murid dan persekitaran di mana berlakunya proses 

komunikasi diambil kira.  Namun, secara praktiknya, penerima iaitu murid harus faham 

apa yang cuba disampaikan agar komunikasi menjadi lebih bermakna. Persoalannya di 

sini ialah, bagaimana untuk mewujudkan komunikasi yang menjurus ke arah 

kefahaman murid terhadap isi pelajaran? Menurut Hashim (2001), komunikasi yang 

berkesan berlaku apabila mesej yang disampaikan dapat difahami dengan tepat oleh 

penerima, dapat mempengaruhi sikap seseorang, dapat membentuk satu tindakan yang 

bersesuaian dengan matlamat komunikasi akan dapat meningkatkan hubungan atau 

mengurangkan ketidakpastian.  

1.3 Pernyataan Masalah 

 

Menurut Kurikulum Matematik Malaysia di dalam Dokumen Standard Kurikulum dan 

Pentaksiran (2014), terdapat 5 tonggak dalam pengajaran dan pembelajaran matematik 

di dalam bilik darjah iaitu penyelesaian masalah dalam matematik, komunikasi dalam 

matematik, penaakulan matematik, perkaitan matematik dan aplikasi teknologi. 

Komunikasi dalam matematik merangkumi pelbagai bentuk peluang komunikasi dalam 

pelbagai persekitaran supaya murid dapat menghubungkait media berbeza iaitu dari 

segi bahan-bahan fizikal, gambar-gambar dan rajah-rajah yang menjelaskan idea 

matematik. Komunikasi merupakan satu cara untuk berkongsi idea dan menjelaskan 

kefahaman matematik. Menurut Dokumen Standard Kurikulum dan Pentaksiran 

(2014), komunikasi yang berkesan berupaya membantu murid memperkukuhkan 

kefahaman dan pengetahuan matematik mereka kepada tahap yang lebih mendalam, 

Murid juga akan lebih cekap dalam aktiviti penyelesaian masalah dan boleh 

menerangkan konsep, kemahiran serta kaedah penyelesaiannya kepada rakan atau guru 

mereka.  

  

Menurut Dokumen Standard Kurikulum dan Pentaksiran (2014) lagi, 

komunikasi dapat dipupuk dan dipertingkatkan dalam kelas matematik melalui proses 

mendengar, membaca, visualisasi, menulis dan verbal. Dari segi komunikasi dalam 

matematik melalui proses mendengar, ianya berlaku apabila murid bertindakbalas 

terhadap apa yang didengar menerusi penerangan guru. Murid digalakkan berfikir 

menggunakan pengetahuan matematik untuk membuat keputusan. Dari segi 

komunikasi dalam matematik melalui proses membaca pula berlaku apabila murid 

dapat mengumpul maklumat, menyusun dan menghubungkait idea-idea dan konsep-

konsep menerusi nota dan bahan bacaan. Seterusnya, dari segi proses visualisasi atau 

membuat perwakilan, komunikasi berlaku apabila murid membuat pemerhatian, 

menganalisis, mentafsir dan mensintesis maklumat ke atas bahan konkrit seperti papan 

geo, gambar dan gambar rajah, perwakilan dalam bentuk jadual dan graf. Seterusnya, 

komunikasi melalui penulisan pula dikatakan berlaku semasa murid membuat latihan 

di lembaran kerja, buku aktiviti atau di papan tulis. Proses komunikasi dalam matematik 

melalui aktiviti komunikasi verbal pula berlaku apabila wujudnya aktiviti seperti 

perbincangan dalam kumpulan dan sesi soal jawab ketika guru memberikan 

penerangan. Berdasarkan Kurikulum Matematik di Malaysia di dalam Dokumen 

Standard Kurikulum dan Pentaksiran (2014), secara telusnya dapat dikatakan di sini 

bahawa kebanyakan guru matematik kurang menekankan kepada proses komunikasi 

khususnya komunikasi verbal. Ini adalah kerana guru sangat terikat dengan huraian 

sukatan, dan lebih parah lagi apabila guru tersebut mengajar murid di tahun peperiksaan 

seperti di tahun 6, tingkatan 3, tingkatan 5 dan tingkatan 6. Guru perlu menghabiskan 

huraian sukatan dan setelah itu membuat ulangkaji bersama murid menggunakan 

soalan-soalan klon peperiksaan sehinggalah ke tarikh peperiksaan. Tindakan ini hanya 

menyediakan murid menghadapi peperiksaan dan bukannya menyediakan mereka bagi 

menghadapi masalah di dunia sebenar.  

 

Komunikasi adalah sangat penting kerana melaluinya murid akan lebih faham 

apa yang disampaikan. Perbincangan sesama rakan sekelas juga akan membantu murid 

mendapatkan konsep dari sudut pandang yang berbeza. Komunikasi verbal contohnya 

dapat membantu memainkan peranan besar dalam mnghubung kait di antara konsep-

konsep matematik dengan situasi harian, (Sait, 2014). Murid berupaya mencari 

perkaitan antara pengetahuan baru dan pengetahuan sedia ada. Menurut Nik Azis 

(2003), pengisian pendidikan matematik abad ke-21 perlu memberi fokus kepada 

penyuburan pemikiran matematik melalui kebijaksanaan murid dalam menyelesaikan 

masalah matematik dan membuat keputusan, memupuk kreativiti murid dalam 

membuat hubungan dan mewujudkan komunikasi bagi mendapatkan jawapan.  

 

Murid perlu berkomunikasi dengan orang lain untuk mendapat maklumat, 

berkongsi idea atau penemuan baru, merancang strategi dan menyakinkan orang lain 

tentang pemikiran mereka (Z Hussin, 2014). Murid mampu membina idea-idea 

matematik hasil daripada perkongsian idea tersebut. Dalam aktiviti berkumpulan, 

murid mungkin menolak idea daripada rakan pada mulanya sebelum menyedari bahawa 

menggunakan idea orang lain juga penting bagi pembinaan idea selanjutnya (Sweetman 

& Maher, 2005). Apabila murid digalakkan berkomunikasi secara matematik dengan 

rakan, guru atau dengan diri sendiri, mereka berpeluang untuk meneroka, menyusun 

dan menghubungkan pemikiran matematik mereka (Masingila & Prus-

Wisniowska,1996). 

 

 Guru pula perlu mengajar murid ‘bagaimana untuk belajar’ selain memberi 

fokus tentang ‘apa yang perlu diajar’ (Nim Suhartini, 2018). Namun Wilson, Fernandez 

dan Hadaway (2014) mengingatkan guru supaya mengajar murid ‘bagaimana untuk 

berfikir’ dalam menyelesaikan sesuatu masalah dan bukannya mengajar murid ‘apa 

yang hendak dilakukan’. Sekiranya ini berlaku, kemungkinan murid hanya menghafal 

prosedur dan algoritma, seterusnya memperolehi pengetahuan tanpa memahami 

rasional sesuatu algoritma atau prosedur itu digunakan (Annabel, 2006, Z Hussin, 

2014). Dalam penyelesaian masalah matematik, murid kebiasaannya akan mengingat 

menggunakan prosedur yang telah dipelajari dan kemudian merujuk kepada guru atau 

skema pemarkahan bagi menyemak jawapan. (Wong, 2002). Penekanan kepada 

pengajaran yang berasaskan produk dan bukannya proses akan menyebabkan murid 

gagal memberi justifikasi dan menerangkan penaakulan mereka (Vincent, Chick & 

McCrae, 2005). 

 

 Melalui kajian ini adalah diharapkan bahawa para guru dan ahli-ahli matematik 

dapat menyedari bahawa melalui komunikasi yang berkesan akan memberi kesan 

kepada perkembangan kefahaman matematik murid. Murid tidak sekadar memahami 

setelah menulis, mendengar, visualisasi dan membaca, malah melalui hujahan daripada 

rakan sebaya juga mampu membuatkan mereka faham mengenai idea dan konsep 

secara matematik. Inilah yang menjadi intipati kajian saya di mana saya akan cuba 

mengaitkan perkembangan kefahaman murid melalui proses komunikasi secara verbal 

dan diikuti dengan proses-proses komunikasi yang lain seperti membaca, visualisasi 

dan menulis seterusnya mengaplikasikan pengetahuan mereka untuk menyelesaikan 

masalah berkenaan topik di dalam matematik dan di dunia yang sebenar.  

 

 

1.4 Tujuan Kajian 

 

Tujuan kajian ini ialah untuk melihat sejauh mana perkembangan kefahaman 

matematik murid melalui komunikasi yang berlaku dan jenis komunikasi yang 

digunakan oleh murid dalam menyelesaikan masalah matematik secara berkumpulan. 

 Seterusnya, melalui kajian ini dapat dibuktikan bahawa melalui komunikasi 

yang berkesan akan memberi pengaruh yang besar dalam perkembangan kefahaman 

matematik murid-murid. 

 

 

1.5 Objektif Kajian 

 

Kajian ini memberi penekanan kepada dua aspek yang dikenal pasti iaitu (1) mengenal 

pasti sejauh mana perkembangan kefahaman matematik murid setelah komunikasi 

diaplikasikan di dalam pengajaran dan pembelajaran dan (2) mengenal pasti jenis 

komunikasi yang digunakan oleh murid dalam menyelesaikan masalah matematik. 

 

 

1.6 Soalan Kajian 

 

Berdasarkan tujuan dan objektif kajian, persoalan kajian yang relevan adalah seperti 

berikut: 

 

i. Bagaimana komunikasi yang terhasil memberi kesan kepada 

perkembangan kefahaman murid? 

ii. Apakah jenis komunikasi yang digunakan oleh murid dalam 

menyelesaikan masalah matematik? 

1.7 Kepentingan Kajian 

  

Hasil kajian ini adalah diharapkan agar unsur komunikasi yang digariskan dalam 

Kerangka Kurikulum Kebangsaan tidak hanya berkenaan penggabungjalinan 

kemahiran bahasa, malah perlu diangkat sebagai medium yang mampu mendatangkan 

manfaat kepada murid, khususnya kefahaman terhadap isi pelajaran. Melalui kajian ini, 

dibuktikan bahawa komunikasi yang berlaku berupaya memberi perkembangan kepada 

kefahaman matematik murid dan tidak hanya melahirkan murid yang pandai berhujah 

sahaja. Melahirkan murid yang pandai berhujah dan melahirkan murid yang berupaya 

memberi kefahaman kepada murid yang lain adalah dua perkara yang berbeza. 

Melahirkan murid yang pandai berhujah sekaligus berupaya memberikan pemahaman 

adalah faktor utama yang diangkat oleh kajian ini. Seterusnya, kajian ini dapat dijadikan 

penanda aras dan contoh kepada warga pendidik agar melihat proses pengajaran dan 

pembelajaran matematik melalui perspektif yang berbeza dan tidak lagi menekankan 

kaedah hafalan serta latih tubi sahaja. 

 

Para pendidik khususnya pensyarah dapat menggunakan hasil kajian ini untuk 

memberi penekanan kepada guru baharu tentang proses pengajaran dan pembelajaran 

yang lebih baik dan efektif. Bagi para guru, kajian yang lebih luas dapat dilaksanakan 

melalui saiz sampel yang lebih besar serta penggunaan yang berbeza. Dari sudut 

penyelidikan dalam pendidikan matematik, kajian ini adalah diharap dapat menjadi 

bahan rujukan dan garis panduan kepada guru-guru yang mahu menggunakan teori 

kefahaman yang berbeza bagi membuktikan kebekersanan komunikasi dalam 

perkembangan kefahaman matematik. Menerusi kajian ini, adalah diharapkan agar 

komunikasi dan perkembangan kefahaman matematik dapat dijadikan satu elemen 

padu yang dimasukkan di dalam Kerangka Kurikulum Kebangsaan dan dijadikan 

strategi pengajaran utama dalam penyampaian isi pelajaran matematik.  

 

 

1.8 Batasan Kajian 

 

Kajian ini hanya membincangkan bagaimana komunikasi memberi kesan kepada 

perkembangan kefahaman matematik murid. Komunikasi yang ditekankan pada kajian 

ini ialah melalui pengucapan reaktif dan proaktif tahap objek. Kajian ini menggunakan 

reka bentuk kajian kes bagi mengenal pasti perkembangan kefahaman matematik 

melalui komunikasi yang berlaku dalam menyelesaikan soalan. Kajian kes ini 

mempunyai kelemahan tertentu yang mana pengkaji bias dan mudah mendominasi 

pentafsiran terhadap hasil kajian berdasarkan tanggapan atau persepsi sendiri 

(Manivannan, 2017; Flyvbjerg, 2006; Merriam,1998; Yin, 1994). Dalam hal ini, 

ketepatan data yang dikumpul, diplot dan dianalisis oleh pengkaji sangat bergantung 

kepada kejujuran, keikhlasan, dan kesungguhan pengkaji mengendalikan kajian kes. 

Skop kajian yang dijalankan secara pemerhatian ini adalah melibatkan murid di kelas 

tahun 5 di sebuah sekolah kebangsaan di daerah Barat Daya, Pulau Pinang. Pemilihan 

murid-murid di kelas Tahun 5 adalah kerana pengkaji tidak mahu mengganggu murid-

murid yang berada di kelas peperiksaan umum. Murid dibahagikan kepada 4 orang 

dalam satu kumpulan yang dipilih melalui kaedah pensampelan bertujuan dan setiap 

kumpulan akan diberikan soalan penyelesaian masalah yang memerlukan mereka untuk 

berkomunikasi bagi mendapatkan jawapan. Segala yang dibahaskan oleh murid akan 

direkodkan dan diambil perhatian bagi melihat kepada perkembangan kefahaman 

matematik murid. 



13 
 

Susun atur meja di dalam kelas dilakukan sepertimana yang digariskan oleh 

Kementerian Pendidikan Malaysia di bawah pembelajaran abad ke-21. Melalui susun 

atur yang sesuai, murid akan lebih fokus dalam perbincangan kumpulan. Murid yang 

dipilih ialah dari pelbagai jenis kecerdasan agar komunikasi yang berlaku akan lebih 

bermakna. 

 

Kajian ini boleh diguna pakai oleh semua sekolah di Malaysia berikutan para 

guru khususnya dapat mengaplikasikan komunikasi yang memberi kesan kepada 

perkembangan kefahaman matematik. Fokus utamanya ialah mewujudkan generasi 

yang tidak hanya berhujah untuk diri sendiri tetapi berhujah dalam menyampaikan isi 

pelajaran untuk difahami oleh rakan sekumpulan yang lain.  

 

 

1.9  Definisi Operasional  

 

Definisi operasional merujuk kepada istilah-istilah yang berkaitan dengan kajian yang 

dijalankan. Dengan adanya istilah, sesuatu aspek dapat difahami dengan lebih mudah. 

Berikut disenaraikan beberapa istilah yang sering digunakan dalam kajian ini beserta 

definisinya. 

 

 

1.9.1  Komunikasi 

 

Komunikasi merupakan satu proses di mana manusia menghantar dan menerima mesej, 

(A. Azni, 2012). Hybels dan Weaver (1992) di petik dalam A. Azni (2012) pula 

mentakrifkan komunikasi sebagai proses perkongsian maklumat, pendapat dan 

perasaan dari individu kepada individu yang lain. Abrams (1986) dipetik dalam A. Azni 

(2012) mendefinisikan komunikasi sebagai satu proses yang berterusan iaitu berlaku 

proses pemindahan maklumat dan maklum balas daripada penutur kepada penerima. 

Menurut James A.F. Stoner dan Charles Wankel (1989), komunikasi merupakan satu 

cara manusia berhubung yang melibatkan pengertian atau maksud yang dikongsi. 

Menurut Kamus Dewan (1994), komunikasi merupakan pemindahan maklumat dan 

kefahaman daripada satu individu dengan individu lain melalui simbol-simbol yang 

bermakna. 

 

 

1.9.2  Pengajaran 

 

Pengajaran membawa maksud satu sistem rasional yang sistematik dan kritikal yang 

memberi tumpuan terhadap komponen-komponen penting untuk menentukan 

pengajaran yang berkesan dan memberi kesan yang mendalam terhadap pelajar (Debra 

Dawson et. al, 2012). Pengajaran juga merujuk kepada aktiviti menyampaikan isi 

pengajaran di samping memotivasikan murid supaya bersedia untuk belajar, mengurus 

murid supaya berdisiplin serta menggerakkan mereka dengan aktiviti dan interaksi yang 

positif. Pengajaran perlu dirancang oleh guru dengan menggunakan teknik dan kaedah 

yang paling sesuai untuk membolehkan seseorang pelajar itu belajar (Norazuana, 

2014). Pengajaran guru yang berkesan mewujudkan perubahan tingkah laku yang 

positif di kalangan pelajar (Shababuddin et al. 2003). Menurut Noraini dan Shuki 

(2009), Pengajaran meliputi segala kaedah, strategi dan pendekatan yang digunakan 

untuk menyampaikan isi kandungan mata pelajaran yang terdapat dalam kurikulum. 

Dalam kajian ini, pengajaran merujuk kepada pengajaran guru matematik dan 

perkaitannya dengan mewujudkan komunikasi di kalangan murid. Kaedah dan teknik 

yang digunakan oleh guru memainkan peranan yang penting dalam mewujudkan 

komunikasi berkesan dalam pengajaran mereka. 

 

 

1.9.3 Pembelajaran 

 

Pembelajaran adalah suatu proses interaksi antara pelajar dengan guru supaya berlaku 

pemerolehan ilmu dan pengetahuan atau penguasaan sesuatu kemahiran serta 

pembentukan sikap (Norazuan, 2014). Menurut Mok, (2000) pembelajaran bukan 

setakat merangkumi penguasaan pengetahuan kemahiran semata-mata, tetapi 

perkembangan emosi, sikap, nilai estetika dan kesenian serta ciri dalaman juga 

dipengaruhi oleh pembelajaran. Skop pembelajaran merangkumi domain kognitif iaitu 

pemikiran dan minda, domain afektif iaitu perasaan dan emosi serta domain psikomotor 

iaitu melibatkan 15 anggota fizikal badan (Sait, 2014). Menurut Sait (2014) lagi, 

pembelajaran boleh berlaku di mana-mana sahaja dan pada pada bila-bila masa. 

Pembelajaran dalam kajian ini ialah pembelajaran murid di dalam kelas ketika belajar 

matematik. Pembelajaran yang berlaku mewujudkan komunikasi antara guru dengan 

murid, murid dengan murid dan sebagainya.  

1.9.4 Kefahaman Matematik 

 

Skemp (1976) mencadangkan dua jenis kefahaman dalam matematik, iaitu kefahaman 

instrumental dan kefahaman hubungan. Kefahaman instrumental ialah pembelajaran 

matematik melalui ‘peraturan tanpa sebab’. Beliau berpendapat bahawa pemahaman 

instrumental ialah pembelajaran hafalan di mana pelajar tahu apa yang perlu dilakukan 

tetapi tidak tahu mengapa. Bagaimanapun, beliau percaya bahawa “dalam konteksnya 

sendiri, matematik instrumental biasanya lebih mudah difahami; kadang-kadang lebih 

mudah” (ms 12). Ambil contoh topik seperti mendarab dua nombor negatif, penolakan 

dua nombor negatif, atau pembahagian dua pecahan, mudah difahami dalam tempoh 

yang singkat menggunakan cara instrumental. Sebaliknya, kefahaman hubungan 

ditakrifkan sebagai pembelajaran matematik dengan cara yang bermakna iaitu 

mengetahui apa yang perlu dilakukan dan mengapa. Sebaik sahaja pelajar terlibat 

dengan kefahaman hubungan, mengaplikasikan apa yang mereka faham pada tugasan 

baharu akan menjadi lebih mudah dan tanpa kekeliruan. Daripada pemerhatiannya, 

pelajar dapat memiliki kefahaman hubungan apabila mereka terlibat dengan 

pendaraban dua perpuluhan. Dalam kajian ini, kefahaman matematik merujuk kepada 

kefahaman hubungan yang disarankan oleh Skemp. 

 

 

1.9.5 Sekolah Rendah 

 

Menurut Kamus Dewan (2010), sekolah menengah bermaksud sekolah permulaan 

untuk kanak-kanak atau sekolah kanak-kanak daripada darjah satu hingga darjah enam. 

Dalam kajian ini, sekolah rendah yang terlibat adalah sekolah jenis kebangsaan. 

 

 

1.10 Rumusan 

 

Dalam bab ini, penyelidik telah menerangkan tentang kajian yang akan dijalankan 

iaitu berkaitan dengan melihat sejauh mana perkembangan kefahaman matematik 

murid melalui komunikasi yang berlaku dan jenis komunikasi yang digunakan oleh 

murid dalam menyelesaikan masalah matematik secara berkumpulan. Selain itu, 

pendahuluan kajian seperti latar belakang masalah dan pernyataan masalah juga telah 

dijelaskan. Objektif kajian ini memberi penekanan kepada dua aspek yang dikenal pasti 

iaitu (1) mengenal pasti sejauh mana perkembangan kefahaman matematik murid 

setelah komunikasi diaplikasikan di dalam pengajaran dan pembelajaran dan (2) 

mengenal pasti jenis komunikasi yang digunakan oleh murid dalam menyelesaikan 

masalah matematik.  

 




